
శ్రీ




మత్స్యపురాణము

పంచమాశ్వాసము

		
శ్రీరంగమందిరోజ్జ్వల

చారువిమానాంతరంగశయనధరిత్రీ

శ్రీరమణ భక్తవత్సల

నారాయణ రంగనాథ నలినదళాక్షా.

	వ.	
అవధరింపు. మిట్లు విష్ణుదత్తుండు నిజభామిని యగు సుగంధిం దోడ్కొని

కొన్నిదినమ్ములకుఁ దద్వింధ్యదేశమ్ముఁ బ్రవేశించి యొక్కశబరాలయం

బునకు నేతెంచిన నందుఁ జంచలుండను శబరనాయకుండు తద్విప్రదంప

తులం గనుంగొని వారలకు సాష్టాంగదండప్రణామంబు లాచరించి కృతాం

జలియై యిట్లనియె.

	సీ.	
గజసింహశార్దూలగవయాదిమృగయూధ

        విస్తృతం బగుచు నీవింధ్యభూమి

నెలకొన శక్యమౌ నిలుచువారిక కాని

        చేరి యొరులు ప్రవేశింపఁ గడిఁది

కలలోననైనను గన మిందు విప్రుల

        నట్టిచో మత్పూర్వమైన పుణ్య

ఫలమున మీరు మాపల్లెకు నేతేరఁ

        బావనం బయ్యె మాప్రాభవంబు

తేనియలు కందమూలముల్ తీయనైన

ఫలములును నీడలైనట్టి పాదపములు

ఫుణ్యజలములు గలవు మాపొలములోన

నిట నివాసంబు దగును విప్రేంద్ర నీకు.

